Bank tizimi: kelajak egalariga doimiy e’tibor va g‘amxo‘rlikning amaliy ifodasi
Farzandlarimiz bizdan ko‘ra kuchli, 

bilimli, dono va, albatta, baxtli
bo‘lishlari shart!
Islom Karimov

O‘zbekiston Respublikasi Prezidenti.

Ma’lumki, O‘zbekiston o‘z ilm-ma’rifati va san’ati bilan dunyoga dong‘i ketgan daholarning beshigini tebratgan yurtdir. Muborak bu zaminimizda azaldan ilmu fan barq urib yashnagan, tabiiy ilmlar, xususan, tibbiyot, matematika, astronomiya kabi fanlar o‘qitilgan, ilmiy akademiyalar tashkil etilib, mag‘ribu mashriqqa nom taratgan allomalar etishib chiqqan. Jahon ilm-fani va madaniyatiga kibernetika asoslarini yaratgan Xorazmiyni, mutaffakkir olim Beruniyni, buyuk faylasuf bobomiz Farobiyni, tibbiyot qonunlarining tengsiz kashfiyotchisi Ibn Sinoni, buyuk falakiyotshunos Mirzo Ulug‘bekni, nazm yulduzlari – Navoiy va Bobur kabi ulug‘ zotlarni jahon yaxshi biladi va ular tomonidan yaratib qoldirilgan asarlari hanuzgacha dunyo olimlari tomonidan o‘rganilmoqda.

Darhaqiqat, barcha jabhalarda taraqqiyot bevosita ilm-fan yo‘lida davlatning nechog‘lik dadil odimlar tashlayotgani bilan bog‘liqdir. Shunga muvofiq, mamlakatimizda istiqlol yillarida yoshlarning ta’lim olishi, iste’dodlarini namoyish etishi, mehnat qilishi uchun barcha zaruriy sharoitlar yaratildi. Buning natijasida bugungi kunda yoshlarning bilim olishga ishtiyoqi tobora ortib borayapti.
Bu borada ayniqsa, yoshlarning chuqur bilim egallashi hamda ma’lum bir kasb-hunarga ega bo‘lishiga alohida e’tibor qaratilib, intellektual qobiliyatlari va salohiyatini to‘la namoyon qilishiga ko‘maklashishga ustuvor masala sifatida yondashilmoqda.

Ta’lim tizimidagi keng ko‘lamli islohotlar samarasi

Mamlakatimizda amalga oshirilayotgan keng ko‘lamli islohotlarda yoshlarning faol ishtirokini ta’minlash, yuksak ma’naviyatli, mustaqil va erkin fikrlaydigan, zamonaviy ilm-fan yutuqlarini puxta o‘zlashtirgan har tomonlama sog‘lom va barkamol avlodni voyaga etkazishga qaratilgan yoshlarga oid davlat siyosati izchil amalga oshirilmoqda.

Respublikamiz mustaqillikka erishganidan so‘ng, barcha sohalarda bo‘lgani kabi, ta’lim sohasini ham tubdan isloh qilish, uni rivojlangan demokratik davlatlar darajasida, yuksak ma’naviy va ahloqiy talablarga javob beruvchi yuqori malakali kadrlar tayyorlashni o‘z oldiga maqsad qilib qo‘ydi. 

Mazkur sohani tubdan isloh qilish maqsadida “Ta’lim to‘g‘risida”gi O‘zbekiston Respublikasi Qonuni talablariga muvofiq, hukumatimiz tomonidan milliy tajribaning tahlili va ta’lim tizimida jahon miqyosidagi yutuqlar asosida hamda yuksak umumiy va kasb-hunar madaniyatiga, ijodiy va ijtimoiy faollikka, ijtimoiy-siyosiy hayotda mustaqil ravishda uzoqni to‘g‘ri ko‘ra bilish mahoratiga ega bo‘lgan, istiqbol vazifalarini ilgari surish va hal etishga qodir kadrlarning yangi avlodini shakllantirishga yo‘naltirilgan “Kadrlar tayyorlash milliy dasturi” tasdiqlandi.

Mazkur dasturda belgilangan vazifalarni amalga oshirish, yoshlarning ta’lim olishi uchun yanada keng imkoniyatlar yaratish, oliy ma’lumot olayotgan fuqarolarni ijtimoiy muhofaza qilishni kuchaytirish maqsadida O‘zbekiston Respublikasi Vazirlar Mahkamasining 2001 yil 26 iyuldagi “Oliy o‘quv yurtlarida to‘lov-kontrakt asosida o‘qish uchun ta’lim kreditlari berish to‘g‘risida”gi 318-sonli Qaroriga muvofiq, “Oliy o‘quv yurtlarida to‘lov-kontrakt asosida o‘qish uchun ta’lim kreditlari berish to‘g‘risidagi Nizom” tasdiqlandi.

Banklar tomonidan ta’lim kreditlari berilishining huquqiy asoslari
Ushbu Nizom O‘zbekiston Respublikasi Oliy o‘quv yurtlarida to‘lov-kontrakt asosida o‘qish uchun tijorat banklari tomonidan ta’lim kreditlari berish va ularni qaytarish tartibini belgilaydi.

Tijorat banklari tomonidan ta’lim kreditlari berish, ularni qaytarish, to‘lovning ta’minlanganligi, muddatliligi va ulardan maqsadli foydalanish shartlari asosida amalga oshiriladi.

Ta’lim kreditlari tijorat banklari tomonidan Oliy ta’lim muassasalarining kunduzgi bo‘limlariga to‘lov-kontrakt asosida qabul qilingan O‘zbekiston Respublikasi fuqarosi bo‘lgan talabalarning o‘qishi uchun talabalarning o‘zlariga, ularning ota-onalariga yoki vasiylariga, berilishi mumkin. 

Tijorat banklari tomonidan beriladigan ta’lim kreditlari, Oliy ta’lim muassasalarida o‘qish davri hisobga olingan holda, bakalavriatga o‘qishga qabul qilingan talabalarga 10 yilgacha, magistraturaga o‘qishga qabul qilingan talabalarga esa 5 yilgacha bo‘lgan muddatga beriladi. 

Mazkur Nizomga muvofiq tijorat banklari tomonidan berilgan ta’lim kreditlari bo‘yicha: 

chin etimlarga, “Mehribonlik uylari”da tarbiyalanganlarga hamda bolalikdan I va II guruh nogironlariga nol foiz stavkasi (foizsiz kredit);

talabalarning qolgan toifalariga O‘zbekiston Respublikasi Markaziy bankining amaldagi qayta moliyalash stavkasidan yuqori bo‘lmagan o‘zgaruvchi foiz stavkalari belgilanadi.

Mazkur Nizomga muvofiq, ta’lim kreditlari bo‘yicha foiz stavkasi va tijorat banklari tomonidan qo‘shiladigan foizlar uchun to‘lovlar miqdori Markaziy bankning qayta moliyalash stavkasi o‘zgarishiga qarab o‘zgarishi mumkin, bu kredit shartnomasida qayd etilishi kerakligi belgilangan.

Kam ta’minlangan oilalardan bo‘lgan talabalar uchun kredit bo‘yicha qo‘shilgan foizlarning 50 foizi tuman Bandlikka ko‘maklashish va aholini ijtimoiy muhofaza qilish markazlari tomonidan Ish bilan ta’minlashga ko‘maklashish davlat jamg‘armasi mablag‘laridan to‘lanadi. 

Ko‘rsatib o‘tilgan imtiyozlardan foydalanish huquqiga ega bo‘lgan oilalar Kam ta’minlangan oilalarni hisobga olish va ularga moddiy yordam tayinlash va berishning amaldagi tartibiga muvofiq fuqarolarning o‘zini o‘zi boshqarish organlari tomonidan aniqlanadi.

Ta’lim kreditlari uchun foizlarni hisoblash va to‘lash ta’lim muassasasiga o‘tkazilgan summa berilgan vaqtdan, asosiy qarzni qaytarish esa talaba tomonidan oliy ta’lim muassasasida o‘qishning ta’limning ushbu turi uchun rasmiy belgilangan muddati tugallangandan so‘ng, ayrim kurslarda takroran o‘qish muddati hisobga olinmasdan, uch oy o‘tgandan so‘ng boshlanadi.

Talaba muddatli harbiy xizmatni o‘tayotgan davrda ta’lim kreditlari uchun foiz stavkalari hisoblanmaydi.

Ta’lim kreditlari qoidaga ko‘ra, qarz oluvchi yashaydigan aholi punktida joylashgan tijorat banklari muassasalari tomonidan beriladi.

Ta’lim kreditini olish uchun qarz oluvchi tijorat bankiga quyidagi hujjatlarni taqdim etadi:

a) ta’lim krediti berish to‘g‘risidagi ariza;

b) talaba va oliy ta’lim muassasasi o‘rtasidagi to‘lov-kontrakt asosida o‘qish haqida belgilangan tartibda rasmiylashtirilgan shartnoma (kontrakt). Kontraktda o‘qishning belgilangan muddati va bir yil uchun to‘lov miqdori ko‘rsatilgan bo‘lishi lozim. O‘qish uchun to‘lov miqdori keyingi yillarda o‘zgargan hollarda kontraktlarga tegishli o‘zgartirishlar kiritiladi, bu haqda oliy ta’lim muassasasi o‘n kun muddatda bankka yozma ravishda ma’lum qiladi, so‘ngra qarz oluvchi, bank va oliy ta’lim muassasasi o‘rtasidagi kredit shartnomasiga zarur o‘zgartirishlar kiritiladi;

v) fuqarolarning o‘zini o‘zi boshqarish organlari yoki xususiy uy-joy mulkdorlari shirkatlari tomonidan qarz oluvchining yashash joyi to‘g‘risida berilgan ma’lumotnoma; 

g) kreditni qaytarishning ta’minlanishi to‘g‘risida hujjat;

d) imtiyozli ta’lim kreditlari olish huquqiga ega bo‘lgan chin etimlar, “Mehribonlik uylari”da tarbiyalanganlar, bolalikdan I va II guruh nogironlari, kam ta’minlangan oilalar farzandlari tegishli tasdiqlovchi hujjatlarni taqdim etadilar.

Qarz oluvchi yuqoridagi hujjatlarni bankka taqdim etish bilan ayni bir vaqtda pasportini shaxsan ko‘rsatadi. Bank pasportdan va taqdim etilgan boshqa hujjatlardan zarur ko‘chirmalar va nusxalar olishga haqlidir. 

Olingan kredit qaytarilmasligi xavfining oldini olish maqsadida qarz oluvchi quyidagi ta’minot shakllaridan birini bankka taqdim etishi lozim, uning amalga oshirilishi unga qo‘yilgan asosiy talab hisoblanadi:

mol-mulk yoki qimmatli qog‘ozlarni garovga qo‘yish; 

bankning kafolati;

uchinchi shaxsning kafilligi;

sug‘urta kompaniyasining qarz oluvchi kreditni qaytara olmasligi xavfi sug‘urta qilinganligi to‘g‘risidagi sug‘urta polisi;

fuqarolarning o‘zini o‘zi boshqarish organlarining kafilligi (faqat chin etimlar va “Mehribonlik uylari”da tarbiyalanganlar, bolalikdan I va II guruh nogironlari va kam ta’minlangan oilalardan chiqqanlar uchun).

Bank qarz oluvchi tomonidan kredit olish uchun taqdim qilingan ariza va boshqa hujjatlarni o‘rganib chiqadi. 

Agar kreditni qaytarish ta’minoti sifatida kafolat yoki kafillik shartnomasi taqdim qilingan bo‘lsa, bank garant va kafilning moliyaviy ahvolini baholaydi.

Agar taqdim etilgan hujjatlar bank talablariga javob bersa, bank, qarz oluvchi va oliy ta’lim muassasasi o‘rtasida kredit shartnomasi tuziladi.

Kam ta’minlangan oilalardan chiqqan talabalarning o‘qishi uchun ta’lim kreditlari berish maqsadida har bir tomonning mazkur Nizomdan kelib chiquvchi huquq va majburiyatlari aniq belgilangan holda bank, qarz oluvchi, oliy ta’lim muassasasi va Ish bilan ta’minlashga ko‘maklashish davlat jamg‘armasi o‘rtasida ko‘p tomonlama kredit shartnomasi tuziladi. 

Tijorat banklari qarz oluvchi tomonidan ta’lim krediti berishni so‘rab bankka taqdim qilingan ariza va unga ilova qilingan to‘la hujjatlar to‘plamini 10 ish kuni mobaynida ko‘rib chiqishi va kredit shartnomasini imzolashi yoki kredit berilmasligi to‘g‘risida qaror qabul qilingan taqdirda arizachiga kredit berishning rad etilishi sababi ko‘rsatilgan yozma xulosa berishi lozim.

Ta’lim krediti qarz oluvchining ssuda hisob raqamidan uning shaxsiy yozma topshirig‘i asosida oliy ta’lim muassasasining talab qilib olinadigan depozit hisob raqamiga mablag‘ o‘tkazish yo‘li bilan beriladi.

Ta’lim kreditlari bo‘yicha mablag‘lar kredit shartnomasida qayd etilgan shartlarda har yarim yilda o‘qish uchun yillik to‘lovning to‘liq miqdorini ikki teng qismga bo‘lish yo‘li bilan o‘tkaziladi. Bunda yangidan qabul qilingan talabalar uchun birinchi yarim yillikda o‘qiganlik uchun boshlang‘ich to‘lov joriy yilning 1 oktabrigacha, ikkinchi yarim yillik uchun  navbatdagi kalendar yilning 15 martigacha to‘lanadi.

O‘qishning ikkinchi yilidan boshlab kredit hisobiga to‘lovlar har yarim yillik birinchi oyi (sentabr va mart)ning 5-kunidan kechiktirilmay to‘lanadi.

Foizlar qarz oluvchi tomonidan kredit shartnomasida qayd etilgan shartlarda to‘lanadi.
Kam ta’minlangan oilalardan chiqqan talabalarning o‘qishiga ta’lim kreditlari uchun foizlar qarz oluvchi va Jamg‘arma tomonidan har oyda, hisoblangan foizlar summasining 1/2 qismi bo‘yicha teng ulushlarda to‘lanadi.

Jamg‘arma hisoblangan foizlar summasini to‘lov topshiriqnomasi bilan bank bildirishnomasi olingandan keyin uch ish kuni mobaynida o‘tkazadi.
Ta’lim krediti berilgandan so‘ng bank kredit ta’minlanishi bo‘yicha shartnomada ko‘rsatilgan tartibda monitoring olib boradi.

Boshqa kredit turlari qatori ushbu ta’lim kreditini ham qarz oluvchi kredit shartnomasida belgilangan muddatdan oldin qaytarishga haqlidir. 
Hukumatimiz tomonidan ushbu ta’lim kreditini amaliyotga keng tatbiq etilishi, yoshlarning oliy o‘quv yurtlarida ta’lim olishga bo‘lgan ishtiyoqining oshishiga, ayniqsa, boquvchisini yo‘qotgan chin etimlarni va “Mehribonlik uylari”da tarbiyalanganlarni hamda bolalikdan I va II guruh nogironlarni, shuningdek, kam ta’minlangan oilalardan chiqqan talabalarning ta’lim olishi uchun yanada keng imkoniyatlar yaratish va ularning ota-onalarini ijtimoiy va iqtisodiy jihatdan qo‘llab-quvvatlashga keng zamin yaratdi. 
Shu bilan birga, hukumatimiz tomonidan yoshlarimizning keng bilim olishlari uchun ularga va ularning ota-onalariga ijtimoiy hamda iqtisodiy engillik yaratish maqsadida O‘zbekiston Respublikasining Soliq kodeksining 179-moddasi 31-bandi ikkinchi xatboshisiga muvofiq, fuqarolarning soliq solinadigan ish haqi va boshqa daromadlarining O‘zbekiston Respublikasi oliy o‘quv yurtlarida ta’lim olish uchun (o‘zining o‘qishi yoki yigirma olti yoshga to‘lmagan farzandlarining o‘qishi uchun) yo‘naltiriladigan summalari daromad solig‘iga tortilmasligi belgilab berildi.

Mamlakatimiz banklarida yo‘lga qo‘yilgan ta’lim kreditining 

afzalliklari
Ayrim davlatlarning bugungi kunda ta’lim sohasini rivojlantirish bo‘yicha ta’lim kreditlarini ajratish dasturlariga nazar soladigan bo‘lsak, Avstraliyada har bir talabaga yiliga – 8170 avstraliya doll., yoki 4970 evrogacha, Gollandiyada 30 yoshgacha bo‘lgan har bir talabaga yiliga – 8904 evrogacha, Estoniyada yiliga har bir talabaga – 20 000 estoniya kronida shuningdek, Germaniyada ta’lim kreditlarini 18 yoshdan 30 yoshgacha bo‘lgan talabalar olishi mumkin. Mazkur ta’lim kreditining eng yuqori summasi yiliga – 7800 evrogacha ajratiladi.

Respublikamizda ta’lim sohasini rivojlantirish bo‘yicha qabul qilingan Davlat dasturlarining samarasi o‘laroq, respublikamizdagi ta’lim kreditlari shartlari yuqorida keltirilgan mamlakatlarning ta’lim tizimidagi imtiyozlaridan o‘ziga xos afzalliklar bilan ajralib turadi. Ya’ni, dunyoning ko‘pchilik davlatlarida ta’lim kreditlari barcha talabalar uchun bir hil foiz stavkada ajratilsa, respublikamizda ta’lim kreditlari chin etimlarga, “Mehribonlik uylari”da tarbiyalanganlarga hamda bolalikdan I va II guruh nogironlariga nol foiz stavkasida (foizsiz kredit), talabalarning qolgan toifalariga O‘zbekiston Respublikasi Markaziy bankining amaldagi qayta moliyalash stavkasidan yuqori bo‘lmagan o‘zgaruvchi foiz stavkalarida ajratiladi. Bu esa respublikamizda aholining ijtimoiy himoyaga muhtoj qatlamini hukumatimiz tomonidan alohida qo‘llab-quvvatlanishidan dalolat beradi.

Yana bir muhim jihat shundaki, respublikamizda ta’lim kreditlari oluvchi talabalarning yoshiga nisbatan cheklovlar mavjud emas hamda ta’lim krediti miqdori talabalarga yoki ularning ota-onalariga cheklanmagan miqdorda ajratiladi.

Shuni alohida ta’kidlash lozimki, dunyoning deyarli ko‘pchilik davlatlarida fuqarolarning soliq solinadigan ish haqi va boshqa daromadlarining ta’lim olish uchun yo‘naltiriladigan summalariga nisbatan soliq imtiyozlari belgilanmagan. Hukumatimiz tomonidan esa mazkur imtiyoz ham hisobga olingan bo‘lib, yoshlarimizning chuqur bilim olishlari uchun ularga va ularning ota-onalariga ijtimoiy hamda iqtisodiy engillik yaratish maqsadida O‘zbekiston Respublikasi Soliq kodeksining 179-moddasi, 31-bandi ikkinchi xatboshisiga muvofiq, fuqarolarning soliq solinadigan ish haqi va boshqa daromadlarining O‘zbekiston Respublikasi oliy o‘quv yurtlarida ta’lim olish uchun (o‘zining o‘qishi yoki yigirma olti yoshga to‘lmagan farzandlarining o‘qishi uchun) yo‘naltiriladigan summalari daromad solig‘iga tortilmasligi belgilangan.

Tijorat banklarining ta’lim kreditlari bo‘yicha hisob-kitob 

chizmasi

[image: image1]

*Kam ta’minlangan oilalardan bo‘lgan talabalar uchun kredit bo‘yicha qo‘shilgan foizlarning 50 foizi tuman Bandlikka ko‘maklashish va aholini ijtimoiy muhofaza qilish markazlari tomonidan Ish bilan ta’minlashga ko‘maklashish davlat jamg‘armasi mablag‘laridan to‘lanadi.


Banklarning ta’lim kreditini ajratishdagi faolligi

Tijorat banklari kredit siyosatida mamlakatimiz ertangi kunining egalari bo‘lgan yoshlarni moddiy jihatdan qo‘llab-quvvatlash, ularning etuk, bilimli va barkamol bo‘lishlari uchun kreditlar orqali har tomonlama ko‘maklashish ustuvor vazifa etib belgilab qo‘yilgan. Buni so‘nggi yillarda banklar tomonidan talaba-yoshlar uchun ajratilayotgan ta’lim kreditlari miqdori yildan yilga o‘sib borayotgani ham tasdiqlab turibdi.

Xususan, O‘zbekiston Respublikasi Vazirlar Mahkamasining 2001 yil 
26 iyuldagi 318-sonli qaroriga muvofiq tasdiqlangan “Oliy o‘quv yurtlarida to‘lov-kontrakt asosida o‘qish uchun ta’lim kreditlari berish to‘g‘risidagi Nizom” asosida ohirgi to‘rt yil (2014 yilning 6 oyi davomida) mobaynida tijorat banklari tomonidan 50 398 nafardan ziyod talabaga jami 148,4 mlrd. so‘m miqdorida ta’lim kreditlari ajratilgan.

Ohirgi to‘rt yil davomida tijorat banklari tomonidan ajratilgan ta’lim kreditlari miqdori
	№
	Yillar
	Talabalar soni

	Ajratilgan kreditlar miqdori
(mlrd. so‘mda)

	1.
	2011 yil
	11 256
	31,8

	2.
	2012 yil
	13 310
	33,1

	3.
	2013 yil
	17 053
	57,8

	4.
	2014 yilning 6 oyi davomida
	8779
	25,7

	Jami
	50 398
	148,4


2014 yil 1iyul holatiga tijorat banklari tomonidan ajratilgan ta’lim kreditlarini kengroq tahlil qiladigan bo‘lsak, birgina 2014 yilning 6 oyi davomida respublika bo‘yicha jami 8 779 nafardan ziyod talabaga 25,7 mlrd. so‘mdan ortiq miqdorda ta’lim kreditlari ajratilgan. Bu ko‘rsatkich o‘tgan yilning shu davriga nisbatan 1,3 barobar ko‘p demakdir. Shundan, 22 nafari (52 mln. so‘mdan ortiq) chin etimlar, “Mehribonlik uylari” tarbiyalanuvchilari, bolalakdan I va II guruh nogironlari bo‘lgan talabalarga berilgan ta’lim kreditlari, qolgan 8 757 nafari (25,6 mlrd. so‘mdan ortiq) umumiy tartibda ajratilgan ta’lim kreditlari hissasiga to‘g‘ri keldi.
Tijorat banklari tomonidan ta’lim kreditlari ajratilishi mamlakatimiz hayotida nechog‘li ahamiyatga ega ekani quyidagi jihatlarda ham namoyon bo‘ladi:

- keng hajmda ta’lim kreditlari ajratilishi ta’lim tizimining sifat darajasi oshishiga, jamiyatda oliy ma’lumotli kadrlarning ko‘payishiga;

- aholining turli himoyaga muhtoj qatlamlarining ijtimoiy himoyalanishiga, ularning ta’lim olishini moliyaviy jihatdan qo‘llab-quvvatlashga;

- ota-onalar o‘sib kelayotgan farzandlarini ta’lim olishida ularning  daromadlariga berilgan imtiyozlar va shu orqali ota-onalar farzandlarini  o‘qitishga bo‘lgan e’tiborini kuchatirishga;

- ta’lim krediti jamiyatda turli sohalar bo‘yicha malakali, izlanuvchan va o‘z ustida mukammal ishlaydigan professional zamonaviy yosh kadrlarning etishib chiqishiga keng zamin yaratadi.  

Xulosa o‘rnida shuni g‘urur va iftixor bilan aytishimiz mumkinki, O‘zbekiston azaldan butun Sharqning ilm markazi bo‘lib kelgan. Buyuk zotlar etishib chiqqan, tahsil olgan bu makon bundan buyon ham ilmu fan, ma’rifat va ijod beshigi bo‘lib qolaveradi. 

Zero, hukumatimiz tomonidan yurtimiz yoshlarining ta’lim olishlari uchun yaratilayotgan keng imkoniyat va sharoitlar ularning istagan oliy o‘quv yurtlarida ta’lim olishlari, mamlakatimizning iqtisodiy, siyosiy hamda madaniy va ma’rifiy rivojlanishiga hissa qo‘shayotgan, yuksak ma’naviy va ahloqiy talablarga javob beruvchi yuqori malakali hamda etuk kadrlar bo‘lib etishayotganlarini bugun mustaqil mehnat faoliyatida munosib o‘rnini topib, mamlakatimizning turli sohalari taraqqiyoti yo‘lida faol ish olib borayotgan yoshlar misolida ham yaqqol namoyon bo‘lmoqda. Bu yurtimizda yoshlarni ijtimoiy himoyalashga davlat siyosati darajasidagi eng muhim ishlardan biri sifatida qaralishining amaldagi natijasidir.

Muzaffar SATTOROV,
O‘zbekiston Respublikasi
Markaziy bankining

Bank tizimida metodologiya
ishlarini muvofiqlashtirish 
boshqarmasi bosh mutaxassisi.
O‘zbekiston Respublikasi  Markaziy bankining qayta moliyalash stavkasidan (2014 yil 1 yanvardan boshlab 10 %) yuqori bo‘lmagan o‘zgaruvchi foiz stavkalarida

Oliy ta’lim muassasalarida o‘qish davri hisobga olingan holda, bakalavriatga o‘qishga qabul qilingan talabalarga 10 yilgacha, magistraturaga o‘qishga qabul qilingan talabalarga 5 yilgacha bo‘lgan muddatga beriladi

